
Voî mentre, che fæ voti, e v’aspetæ[1]

Ghe grata a un tanto Eroe Zena a se mostre.

Emendando l'errô di nostri poæ,

E levando uña maccia a-e glorie nostre,

Un monumento alzandoghe in çittæ

Degno (a seconda de speranze vostre)

Da patria e de l’Eroe, gradî frattanto

Questo che tenta d’innalzâghe ô canto.

O quæ, se in un gravissimo suggetto,

Che ô l'interessa a Tæra e ô Paradiso,

No-ô troviei, diggo, in dignitæ perfetto;

Perchè fra ô serio e ô lepido diviso,

Adattandose a-ô genio d’un dialetto,

Ch'ô l’incliña a-e facezie, a-i schersci e a-ô riso;

Pù tacciâ (comme spero) a no sä miga

D'inutile o d’indegna a mæ fadiga

Sei ben, che un precettô ô non avvilisce

L'insegnamento, a scienza e a discipliña.

Mentre ô ravviva, ô l'anima e ô condisce

Con quarche barselletta a so dottriña,

Pe fâ che ô çibbo sodo a l’aggradisce

A zoventù che a-ô lecco ciù a l'incliña,

E e venerande mascime ô ghe lasce

Fisse ne-ô chêu, mentre ô a diletta e pasce.

Coscì mi, che n’intendo, che ne-i ôe

D'ozio aggian solo un pascolo i cuiosi

Mescciando ä storia romanzetti e foe

Sparse e ornæ de fioretti deliziosi;

Ma che s’inspire a gente con l’Eroe

A sentimenti giusti e generosi;

Spero, intressando a l'utile ô diletto,

Rende oëge e animi attenti a-ô mæ suggetto.







	↑ Questo Canto ô fu scrito quando non ea ancon stæto innalzoû ô monumento de Colombo a l’Aeguaverde... Ma questo poi ô se pêu definitivamente ciammâ degno da patria e de

l’eroe?

